
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՄԱՐՏԻ 06-Ի N 225-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՆՈՅԵՄԲԵՐԻ 9-Ի N 1402-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ»  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը (նպատակը)

Սույն որոշման ընդունման անհրաժեշտությունը պայմանավորված է դեղատոմսերի գրման և դեղեր բաց թողնելու կարգը աստիճանաբար ներդնելու անհրաժեշտությամբ:
2. Ընթացիկ իրավիճակը և խնդիրները.

   Չնայած այն հանգամանքին, որ օրենսդրությամբ պահանջվել է դեղերի որոշակի խմբի դուրս գրում և բաց թողում միայն դեղատոմսերով, երկար ժամանակ դրանք իրացվել են առանց դեղատոմսի, բացառությամբ թմրամիջոցներ և հոգեմետ (հոգեներգործուն) նյութեր պարունակող և անվճար կամ արտոնյալ պայմաններով տրվող դեղերի: Իրավիճակի կարգավորմանն էր ուղղված «Դեղերի մասին» նոր օրենքը և հարակից օրենսդրական փաթեթը, որի համաձայն մշակվեց և հաստատվեց ՀՀ կառավարության 2017 թվականի նոյեմբերի 9-ի N 1402-ն որոշումը: Որոշումն ընդունելուց հետո բնակչության և առողջապահության ոլորտի մասնագետների շրջանում առողջապահության նախարարության կողմից ձեռնարկված իրազեկման արշավների ընթացքում պարզ դարձավ, որ միաժամանակ բոլոր դեղատոմսային դեղերի համար վերոնշյալ ժամկետներում որոշման կիրառումը կառաջացնի որոշակի բարդություններ ինչպես բնակիչների, այնպես էլ բժիշկների և դեղատների աշխատակիցների համար: Ուստի առողջապահության նախարարության առաջարկությամբ որոշման մեջ կատարվեց փոփոխություն՝ որոշումը կասեցնելով մինչև 2018 թվականի հոկտեմբերի 1-ը, իսկ ներարկման համար նախատեսված դեղերի մասով` մինչև 2018 թվականի հուլիսի 1-ը, բացառությամբ թմրամիջոցներ և հոգեմետ (հոգեներգործուն) նյութեր պարունակող, անվճար կամ արտոնյալ պայմաններով տրվող և հակավարակային (հակաբակտերիային դեղեր, հակասնկային դեղեր, հակամիկոբակտերիային դեղեր, հակավիրուսային դեղեր, իմունային շիճուկներ եւ իմունոգլոբուլիններ, պատվաստանյութեր) դեղերի:

     Հաշվի առնելով տարբեր մասնագիտական միությունների և պացիենտների դիմումները, առաջարկվում է որոշման ամբողջական ուժի մեջ մտնելու ժամկետները կրկին երկարաձգել մինչև 2019 թվականի հուլիսի 1-ը, թողնելով միայն բացառությունները:  Սույն որոշումն ուժի մեջ մտնելուց և կիրառվելուց հետո մինչև 2019 թվականի ավարտը կամփոփվի  Հայաստանի Հանրապետության կառավարության 2017 թվականի նոյեմբերի 9-ի N1402-Ն որոշման կիրառման պրակտիկան,  կվերլուծվի հնարավոր կոռուպցիոն ռիսկերը, չարաշահումները և արդյունքների հիման վրա համապատասխան առաջարկություններ կներկայացվի Հայաստանի Հանրապետության կառավարություն:
       Հակավարակային դեղերի բաց թողումը պետք է շարունակել իրականացնել դեղատոմսով, քանի որ, դրանց նկատմամաբ զարգացող կայունության հետևանքները լուրջ մարտահրավեր են առողջապահության համակարգի համար, մինչդեռ հայտնի է, որ դեղակայուն ձևերի առաջացմանը, տարածմանը և պահպանմանը նպաստում են հակամանրէային դեղերի չհիմնավորված և ոչ ռացիոնալ կիրառումը, այդ թվում ինքնաբուժման նպատակով: Ստեղծված իրավիճակը պատճառ է հանդիսանում առողջապահական ծախսերի չնախատեսված մեծացման համար, երբ հիվանդները չեն բուժվում առաջին ընտրության դեղերով, անհրաժեշտություն է առաջանում կիրառել ավելի նոր սերնդի, թանկարժեք հակաբիոտիկներ, պահանջում է ավելի երկարատև բուժում, մեծամասամբ հիվանդանոցային պայմաններում, որոնք և պայմանավորում են ինչպես առանձին ընտանիքների, այնպես էլ ողջ հասարակության առողջապահական ծախսերի բեռի ծանրացումը: Երկար ժամանակ չբուժվելով վարակակիր պացիենտները դեղակայուն մանրէները փոխանցում են առողջ մարդկանց: Իրավիճակն այնքան է բարդացել, որ շատ ինֆեկցիոն հիվանդություններ անվերահսկելի են դարձել, միաժամանակ խոչընդոտելով առողջապահության ոլորտում բուժման առաջատար մեթոդների ներդրմանը, քանի որ արդյունավետ հակամանրէային դեղերի բացակայությունը վտանգում է ուռուցքային հիվանդությունների քիմիաթերապիայի կամ վիրահատական միջամտությունների բարեհաջող ելքը:

3. Կարգավորման նպատակը և բնույթը.
Սույն Նախագծի նպատակն է դեղատոմսային  դեղերի դուրս գրման և դեղատնից դրանց բաց թողնելու կարգի աստիճանական ներդրման արդյունքում ապահովել ավելի  մեղմ անցում դեպի նոր կարգավորիչ դաշտ: 

4. Նախագծի մշակման գործընթացում ներգրավված ինստիտուտները և անձինք.

Իրավական ակտի նախագիծը մշակվել է առողջապահության նախարարության աշխատակազմի դեղորայքային քաղաքականության և բժշկական տեխնոլոգիաների վարչության, առողջապահության նախարարության «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» ՓԲԸ-ի և առողջապահության նախարարության աշխատակազմի իրավաբանական վարչության կողմից:
5. Ակնկալվող արդյունքը.

Նախագծի ընդունմամբ ակնկալվում է նվազեցնել նոր կարգավորումների արդյունքում բնակչության հնարավոր անհարմարությունները և բժիշկների ծանրաբեռնվածությունը:
